
MINUTI

Il-Minuti tal-Laqgħa Nru. 8 li saret fis-26 ta’ Mejju, 2004 ġew konfermati.

  THE CHAIRMAN (Onor. Charles Mangion):  Niġu issa għall-korrispondenza.  Fil-fatt għandna korrispondenza waħda li ġiet mingħand il-Perit Lino Zammit dwar ir-rapport li ddiskutejna għal dawn l-aħħar żewġ laqgħat.   Nibda l-ewwelnett sabiex nistieden lill-Awditur Ġenerali jersaq fuq il-mejda magħna.

Is-Sur Joseph G. Galea ħa postu madwar il-mejda.

  THE CHAIRMAN:  Nitlob lill-Perit Lino Zammit sabiex jagħti spjegazzjoni fuq din l-ittra li huwa bagħat konsegwenzjalment għall-mistoqsijiet li sarulu fl-aħħar laqgħa li kellna fl-istess waqt li ngħaddu għall-aġenda li għandna llum.   

PERFORMANCE AUDIT REPORT BY THE AUDITOR GENERAL ON ROAD CONSTRUCTION AND RESTORATION CONTRACTS – CONT. 

  THE CHAIRMAN:  Sur Zammit, nirriferik għall-ittra ta’ l-14 ta’ Ġunju li inti bgħatt lis-segretarja ta’ dan il-Kumitat u nitolbok tispjega fil-qosor il-ġist.

  IL-PERIT LINO ZAMMIT (ex-Assistant Chief Executive, Malta Transport Authority):   Mr Chairman, kif tlabtni l-aħħar darba u kif bagħtitli l-korrispondenza s-segretarja ta’ dan il-Kumitat, ġejt mitlub nivverifika dawk il-punti dwar id-DAS u dawk iż-żewġ items li dehru fir-rapport ta’ l-Awditur li setgħu ġew interpretati li kien hemm xi irregolarita’ meta tħallsu.  Fil-fatt il-verifika għamiltha, ikkonsultajt dwar is-sistema tad-DAS mas-Sur Noel Camilleri, Director Treasury fejn ħarisna sew lejn kif taħdem is-sistema tad-DAS u minnha kkonkludejna li meta jkunu items ta’ proġetti speċifiċi, jekk ma jkunx hemm il-flus ivvotati għalihom, il-pagamenti ma jkunux jistgħu jsiru.  Biss innotajna wkoll li meta jkun hemm diversi proġetti qed isiru fuq is-subheads individwali tal-vot, l-accounts keeper li jkun qed jimmaniġġja l-fondi jrid joqgħod attent iktar peress li jkun hemm vot ikbar mill-ammont li jkun hemm fuq il-kuntratti individwali u jekk l-accounts keeper ma joqgħodx attent at that stage jista’ jirriżulta li jitħallsu kontijiet li ma jkunux covered bl-approvazzjonijiet tal-variations u tal-fondi mill-Finanzi. 

Meta mbagħad ġejna għal żewġ items speċifiċi li kien hemm irriżultali mill-files .....

  THE CHAIRMAN:  Ippermettli nwaqqfek ftit ħalli nsegwu sew.  Inti qed tirriferi għall-payment ta’ Lm12,000 fuq ix-xogħol ta’ Ħad-Dingli? 

  IL-PERIT LINO ZAMMIT:  Kemm għal dak kif ukoll għall-kont l-ieħor ta’ Ħal Far.   F’ta’ Ħad-Dingli sibt l-approval li ħarġet mid-Direttur tal-Kuntratti biex ir-road works jiżdiedu minn dak li kien hemm fil-letter of acceptance għall-figura li ġiet ippreżentata fil-bill of quantities u li kienet ġiet approvata u li magħha mbagħad tħallsu l-pagamenti l-oħra tal-utilities li waħda kienet f’forma ta’ direct order mid-dipartiment tad-drenaġġ li kienet tammonta għal Lm1,449 u l-oħra kienet variation minimali ta’ xi Lm240 fuq l-ammont oriġinali tal-utilities li kienu xi items li ma kienx hemm rati tagħhom.   Globalment, mill-budget li kien hemm assenjat għall-utilities li kien jammonta għal Lm12,800 fil-fatt il-kont tela’ għal Lm10,185, jiġifieri dawn il-figuri kienu within l-allocation li kien hemm fil-letter of acceptance.  Għalhekk deherli li l-fatt li dan kien tħallas ma kien hemm l-ebda irregolarita’ f’dak il-kuntratt.  

Fil-kuntratt ta’ Ħal Far irnexxili naċċessa u nsib il-history of payments li kien ipprepara ċ-chief engineer li kien responsabbli minn dan il-proġett u fil-fatt jirriżulta li għalkemm hemm somma ta’ Lm53,423 x’titħallas, fil-fatt hemm korrispondenza għaddejja mad-Dipartiment tal-Kuntratti biex ikun hemm il-final approval ħalli l-kont ukoll ikun jista’ jitħallas.   Jiġifieri again il-punt li ssemma hemmhekk ma naħsibx li ġara; il-pagament ta’ Lm50,000 li hemm imsemmi hemmhekk ma tħallasx.

  THE CHAIRMAN:  Sur Zammit, ħalli nwaqqfek ftit hawnhekk.  Fuq l-ittra tiegħek għandek Lm53,000, u fuq il-breakdown li tajtna, taħt “history of payments” hemm varjazzjoni żgħira imma jidher total due Lm46,533.  
  IL-PERIT LINO ZAMMIT:   Veru hemm din il-figura u jien innotajtha wkoll, pero’ jekk tinnota, aktar ‘il fuq hemm Item 13 li ċ-chief engineer qed jgħid li huwa l-value tax-xogħol u li jammonta għal Lm475,612.74 u meta tgħodd dak u ż-żewġ totali l-oħra li hemm taħt kull biċċa li għamel kull kuntrattur - l-ewwel wieħed kellu Lm400,034 u tieni wieħed kellu Lm412,114 – tara li dan jammonta għal Lm475,612.  Dawn jiġu ftit iktar minn dak il-Lm1,280,862 – fil-fatt madwar Lm3,000 – pero’ peress li ċ-chief engineer kien bil-leave ma stajtx nikkonsulta miegħu. 

  THE CHAIRMAN:  Ma nafx jekk l-Awditur Ġenerali jaqbilx ma’ l-ispjegazzjoni li għadu kemm ta l-Perit Zammit.

  IS-SUR JOSEPH G. GALEA:  A grosso modo ma naħsibx li dak li qed jgħid il-perit ivarja mill-verita’ tal-biċċa xogħol.  L-argumenti kollha li konna qed nibnu anħa f’dan l-eżerċizzju kienu l-weaknesses tas-sistema tal-pagamenti.  U naħseb li lkoll qed naqblu – u qed jidher minn hawnhekk – li l-weaknesses bdew jiġu ndirizzati minħabba li issa għandhom financial controller u qed jissodaw is-sistema.   Naħseb li dak huwa l-aktar punt pożittiv li jista’ joħroġ minn dan kollu.

  THE CHAIRMAN:  Tajjeb.  Issa nistgħu nipproċedu sabiex inkomplu nikkummentaw u nistaqsu dwar dan ir-rapport u xtaqt nagħmel riferenza għal żewġ partijiet minnu. Paġna 33 paragrafu 3.21 jgħid li:  

“… the RD and the DoC failed on several occasions, for a variety of reasons, to enforce the contract conditions and impose the prescribed sanctions and penalties against the contractors breaching the conditions of the contracts.”.  

Jekk dan kien minnu, x’ġustifikazzjoni kien hemm li s-sanzjonijiet u l-contract conditions ma ġewx enforced?

Nirriferi wkoll għal paġna 46 tabella 9 li tgħid li kien hemm total ta’ kważi Lm713,000 bħala ammonti mħallsa li m’humiex koperti b’invoices.  Ovvjament din m’hijiex skond ir-regoli finanzjarji u nistaqsi lill-Accountant General jekk fil-fatt hux hekk ġara, jekk ġara hekk għaliex tħalla jiġri, u jekk sussegwentement għar-rapport ta’ l-Awditur itteħditx remedial action.  

Nista’ hawnhekk nitlob lid-Direttur tal-Kuntratti u lill-Accountant General sabiex jersqu fuq il-Mejda magħna.

Is-Sur Joseph Spiteri u s-Sur Noel Camilleri ħadu posthom madwar il-mejda.

  THE CHAIRMAN:  Qed nirriferi għal paġna 33 paragrafu 3.21 fejn hemm riferenza għar-roads department u d-department of contracts.

  IL-PERIT LINO ZAMMIT: Mr Chairman, jekk tippermettili, fuq dan, ippreparajna resumè u bil-permess tiegħek forsi nista’ niċċirkolaha.

Dwar l-ewwel punt ta’ l-applicability tal-conditions tal-kuntratti rrid ngħid li filwaqt li jkun għaddej xi xogħol tidħol ħafna discretion dwar sa liema extent l-awtoritajiet għandhom jimxu mal-punto e virgola tal-kuntratt u dwar liema jiġi determinat li huwa aċċettabbli bħala deliverance fil-kuntratt.  Fiċ-ċirkostanzi li ltqajna magħhom u li semma fir-rapport l-Awditur kien hemm ċerti overruns.  F’dan il-każ naħseb li l-punt li qed jissemma huwa li l-kuntratturi ma weħlux penalijiet, jiġifieri l-kuntratti tħallsu skond ir-rati li kien hemm stabbiliti  u skond ir-rati li setgħu ġew stabbiliti sussegwentement u approvati fil-kumitat tal-kuntratti, jiġifieri r-rati ma jkunux inbiddlu.  Dan jirriżulta minn preċedenti fejn over the years konna nsibu li l-kuntratturi jipproduċu ġustifikazzjonijiet għala kien hemm ċirkostanzi li setgħu jżommuhom lura fit-twettiq tax-xogħol, li eventwalment jirriżulta li jkollhom bilfors jingħataw the benefit of the doubt meta jkunu qed jiġu kkunsidrati l-penalijiet jew le.  U naħseb li din hija r-raġuni prinċipali l-għala l-kuntratturi ma jkunux weħlu l-penali.  Naħseb li d-Direttur tal-Kuntratti għandu aktar esperjenza f’dawn l-affarijiet u forsi jista’ jispjega aħjar.

  IS-SUR JOSEPH SPITERI (Direttur Ġenerali tal-Kuntratti):  Il-kwestjoni tal-penali dejjem hija daqsxejn diffikultuża.

  THE CHAIRMAN:  Qed nifhem li l-penali ħafna drabi jkunu minħabba l-overruns, jiġifieri għax ma jlestux fiż-żmien stipulat.

  IS-SUR JOSEPH SPITERI:  Meta qed ngħidu penali qed nirriferu għal penalty for delay in convention.  Issa l-esperjenza - u esperjenza f’dan ix-xogħol għandi ħafna -  dejjem urietni li biex kuntrattur twaħħlu multa sħiħa u skjetta jrid ikollok kundizzjonijiet “tal-ġenna”, fis-sens li jkollok perfezzjoni assoluta minn kull naħa.  Għaliex jekk, per eżempju, id-dipartiment inkarigat - mhux se jieħu għalih il-perit Zammit li ġieli kellu każi fejn, per eżempju, perit minn tiegħu, m’iniex qed insemmi każijiet speċifiċi imma qed nitkellem b’mod ġenerali, ma ssottomettiex dak li kien mitlub -  idum ma jagħti sketch ta’ xi ħaġa jew idum ma jieħu deċiżjoni fuq libell, nippretendu li l-kuntrattur – u m’iniex qed ngħid dan biex naqbeż għall-kuntrattur, imma jien direttur tal-kuntratti u rrid noqgħod nilgħab il-parti bejn it-tnejn għax it takes two to tango - ... Mr Chairman, inti tagħmel il-kuntratti għax int nutar, u taf li kuntratt irid jiġi osservat miż-żewġ naħat mhux minn naħa waħda u n-naħa l-oħra li hija l-gvern, jiġri x’jiġri qisu ma ġara xejn għall-kuntrattur.  Il-kuntrattur għandu x-schedule tiegħu u n-nies tiegħu u jekk tħarbatlu dik ix-schedule ma tistax tippretendi li tfaqqa’ subgħajk u jerġa’ jiġi lura biex ikompli x-xogħol.  Din m’hijiex aċċettabbli; m’hemmx argumenti.  

Il-każijiet fejn weħlu penalijiet fit-toroq huma rari, pero` fl-aħħar diskussjoni li kellna hawnhekk, anke s-Sur Galea kien qal li l-uffiċċju tal-Perit Zammit kien short manned.   U x’jiġri meta ma jkollokx nies biżżejjed?  Jiġri li jekk hemm kuntrattur qed jagħmel triq u qed jistenna disinn jew deċiżjoni teknika jdum ma jeħodha, għax il-Perit Zammit ma jistax jagħmel kollox waħdu.  Jiġifieri jien ma niċħadx li ma waħħalniex ħafna multi - jien indum qabel ma nwaħħal xi multa ta’ barra minn hawn – imma b’daqshekk ma jfissirx li m’hemmx enforcement.  Nerġa’ ngħid li biex twaħħal multa ta’ Lm200 kuljum trid tkun ċertissimu li dak li jkun ikun ħaqqu jeħilha inkella ma tistax twaħħalhielu u l-esperjenza lili wrietni - u kelli anke legal advice dwar dan fil-passat minn attorney generals rinomati li kellna Malta -  li the least disruption fuq kuntratt jirrendi null il-completion period u trid terġa’ tpoġġi mal-mejda u terġa’ tiftiehem completion period ġdid mal-kuntrattur.  M’għandna l-ebda dritt li kuntrattur l-ewwel inħarbtuh għax ma nagħtuhx id-deċiżjonijiet fil-ħin imbagħad ngħidulu li xorta jrid ilesti sa dak iż-żmien jew sa xahar wara.  Jiena dejjem hekk imxejt, u fil-ftit li fadalli hekk se nibqa’ nimxi.

  THE CHAIRMAN:  F’dan ir-rigward naqbel miegħek għax ovvjament ma tistax tippenalizza lil xi ħadd għal xi ħaġa li ma tkunx tort tiegħu.  Ma jidhirlekx li f’din ir-realta` jekk qed tavverra  u tirrepeti ruħha huwa pjuttost redikolu li jidħlu l-penalty clauses u s-sanzjonijiet fil-kuntratti?  Qed issir xi ħaġa biex dan l-element “disruptive” min-naħa ta’ l-entitajiet tal-gvern jiġi ndirizzat biex ikun hemm iktar koordinament?  Qed issir xi ħaġa to that effect?

  IS-SUR JOSEPH SPITERI:  Aħna m’aħniex qed ngħidu li ħadd ma jeħel multa, pero` rari ssir għaliex jekk inti tajt kuntratt biex issir triq jien nippretendi li dak il-kuntrattur li se jagħmel dik it-triq jaf from A to Z x’se jsir fiha.  Ma jistax ikun li f’daqqa waħda tgħidlu li “hawnhekk” irridu ngħaddu d-drainage jew “hemmhekk” irridu nagħmlu trinka għax insejna.  Dan mhux disruption tal-pjanijiet?   

  THE CHAIRMAN:   Qed naqblu.  Issa jien qed nistaqsi jekk hijiex qed issir xi ħaġa biex ikun hemm iktar smooth running tal-kuntratti.

  IS-SUR JOSEPH SPITERI:  Li jrid isir huwa li qabel jingħata kuntratt jew meta toħroġ tender ikollna kollox lest f’idejna dwar kif se jsir dak ix-xogħol.  

  THE CHAIRMAN:  Allura dan mhux qed isir?  

  IS-SUR JOSPEH SPITERI:  Mhux mhux qed isir imma qed ikun hemm nuqqasijiet u r-raġuni kienet – fil-fatt ħarġet mid-diskussjonijiet li kellna hawnhekk stess -  li l-Perit Zammit kien short manned; ma kellux nies biżżejjed biex jagħmel l-affarijiet.  Illum il-kuntratturi jibżgħu, fis-sens li qed isiru ċerti tests u jafu li x-xogħol ma jibqax għaddej.  Jekk jagħmel xogħol ħażin…. 

  L-ONOR. ĊENSU GALEA (Ministru għall-Kompetittivita` u Komunikazzjoni):  Xi kemm ilhom jibżgħu l-kuntratturi?

  IS-SUR JOSEPH SPITERI:  Tlieta, erbgħa snin u inti, Onor. Ministru għandek mertu fuq din.  

  ONOR. ĊENSU GALEA:  Li qed jgħid issa s-Sur Spiteri huwa rilevanti ħafna.  Is-Sur Spiteri qed jgħid li llum il-kuntratturi jibżgħu jagħmlu kif forsi kienu tradizzjonalment jagħmlu, u qed jibżgħu mhux għax issa f’daqqa waħda bdew jitwerwru minn xi ħadd, imma qed jibżgħu għaliex id-Dipartiment tat-Toroq, illum l-Awtorita` tat-Trasport, over the past three or four years  bidlet radikalment il-mod kif taħdem mal-kuntratturi.  Dan kien in parti mertu tal-fatt li żdiedu l-periti ma’ l-awtorita`, u in parti għaliex kien hemm diversi kuntratturi li fil-fatt, forsi kultant anke kontra l-parir tal-kumitat tal-kuntratti, minflok qagħdu jgħaddu mill-proċedura tal-multa, malli raw li x-xogħol huwa ħażin, qalgħuh u reġgħu għamluh mill-ġdid a spejjeż tagħhom.  Din għaliha hija l-ikbar multa li tista’ tagħti lill-kuntrattur.  Għalkemm is-Sur Spiteri qiegħed jgħid li rari jiġu mwaħħla multi, fl-aħħar ftit snin kien hemm diversi każi fejn kuntratturi għamlu x-xogħol u reġgħu qalgħuh fuq ordni tad-dipartiment.  Irrid ngħid ukoll li kien hemm xi każi – veru li waħdiet – fejn il-kuntrattur innifsu rrealizza li x-xogħol kien ta’ kwalita` ħażina u kważi kważi qabel ma mar id-dipartiment jew l-awtorita`, hu stess mar u qala’ ix-xogħol.  

  IS-SUR  JOSEPH  SPITERI:  U dan l-enforcement of standards żdied u żdied ħafna.  U veru li l-kuntratturi llum jibżgħu.  

  THE CHAIRMAN:  Imma x’qiegħed isir biex jiġi ndirizzat il-fatt li għandu jkun hemm  koordinament bejn id-dipartimenti biex ma jkunx hemm overruns?

  IS-SUR JOSEPH SPITERI:  Meta kuntrattur jieħu l-kuntratt għandu jkun f’pożizzjoni li jaf - għalhekk aktar qabel għedt li din hija sitwazzjoni tal-ġenna għax forsi diffiċli biex totjeniha – from A to Z  dak il-kuntratt kif se jibdih u kif se jispiċċah.   Issa ntoppi bilfors jinqalgħu as you go along  imma għallinqas meta nagħtu l-kuntratt inkunu nafu eżatt x’kuntratt se nagħtu. Jien ili ngħidha din.  

  ONOR. ĊENSU GALEA:  Mr Chairman, billi l-ġenna, l-infern u l-purgatorju nistgħu mmorru biss wara mewtna, allura dan ifisser li s-Sur Spiteri qiegħed jgħid  that we can never achieve the point  fejn ikun hemm preparazzjoni iktar qawwija f’dan is-sens u wkoll li ma kienx hemm improvements  anke f’dan is-sens f’dawn l-aħħar snin?  

  IS-SUR JOSEPH SPITERI:  Le, improvements kien hemm.  Ministru, jien semmejt il-ġenna – u inti stess għamilt aċċenn għal dan – u ma naħsibx li għadek ilħaqt il-ġenna inti lanqas!

  ONOR. ĊENSU GALEA:  Diġa’ għedt li l-ġenna wara mewtna nistgħu mmorru u ma nafx jekk hux se jirnexxieli mmur!  

  THE CHAIRMAN:  Ejjew inkunu iktar attwali.  Hawnhekk fuq it-toroq u l-ħofor li hemm fihom qegħdin nitkellmu.   (Interruzzjonijiet)

  ONOR. ĊENSU GALEA:  Mr Chairman, naħseb li t-triq tal-ġenna fiha ħafna iktar ħofor mit-toroq ta’ Malta!

  THE CHAIRMAN: Il-Ministru ftit ilu għamel punt validu u jkun tajjeb li nikkostataw kif qed jiġu ndirizzati n-nuqqasijiet li l-kuntrattur ma jkunx informat sew.  Għax jien naqbel li jekk kuntrattur iddum ma tagħtih ix-xogħol imbagħad hu jkun ma jlesti, ma tistax tippenalizzah - apparti milli din hija loġika hija wkoll legali - imma jekk din il-problema se tibqa’, l-eżerċizzju kollu ta’ dan l-audit  kif ukoll tal-laqgħat li qed nagħmlu hawnhekk, ovvjament se jkun superfluwu u ma jkun jiswa xejn.  

Sur Spiteri, jekk qed nifhem sew, qed tgħid li qed isir sforz mid-dipartimenti kollha konċernati li għandhom x’jaqsmu mat-toroq u anke l-utilities, biex qabel ma tingħata tender  il-kuntrattur ikun informat b’ċerti ħsebijiet u pjanijiet.  Qed isir dan jew mhux qed isir?

  IS-SUR JOSEPH SPITERI: Qed isir u saru ħafna improvements, imma ġieli ġew kuntratturi quddiem il-kumitat tal-kuntratti fejn qalulna li huma jkunu damu ma lestew għaliex kien jonqoshom disinn, deċiżjoni jew sketch.  Dan ma jfissirx li huwa xi disgrace, imma jekk kuntrattur ikun jonqsu deċiżjoni li minħabba fiha ma jkunx jista’ jagħti l-wear in course x’se tagħmel?  Mhux jistenna jrid?  Imma allura tħallih jistenna mbagħad twaħħlu multa?  Madankollu nerġa’ ngħid li improvement sar.

  IL-PERIT LINO ZAMMIT:  Mr Chairman, xtaqt forsi nżid xi ħaġa fuq dan il-punt. Jien  naħseb li  fejn jidħlu l-kuntratti, co-ordination  qed issir sostanzjalment għar-raġuni li hemm iktar staff li jistgħu jlaħħqu fuq dawn l-affarijiet.  Fi proġetti kbar li kellna - riċentement kellna l-proġett ta’ Tal-Qroqq u dan l-aħħar kellna l-proġetti li qed iwettqu l-kuntratturi Taljani taħt il-ħames protokoll - sar a concerted effort mal-utilities; fil-każ ta’ Tal-Qroqq mat-tender ħriġna wkoll dokument fejn il-utilities  indikaw is-servizzi kollha li kellhom u anke x’kellhom propost li jiġi mwettaq.  Fil-każ tal-kuntratti li qed isiru taħt il-protokoll Taljan, minbarra li ħarġu l-pjanti kollha u d-dettalji, komplew ħarġu wkoll ir-requirements  ta’ traffic management  biex il-kuntratti jkunu jistgħu jimxu iktar b’sens biex ma jkunx hemm disruptions plus  li sakemm ġew mogħtija dawn il-kuntratti saru anke trial pits.  Dan għaliex  ħafna drabi dik hija l-ikbar problema li niltaqgħu magħha; ikun hemm diverġenza mill-pjanti li jkunu qed jiġu ndikati għall-fatti kif jirriżultaw fil-post, allura saru dawn it-trial pits f’ċerti distanzi biex jiġi stabbilit li dawk is-servizzi u dak li qed jiġi ndikat fuq il-pjanti ikun jista’ jiġi kkonfermat fiżikament il-pożizzjoni tiegħu.  

Din is-sistema bdiet anke meta konna qed nagħmlu Psaila Street ġewwa Birkirkara, speċjalment għaliex hemmhekk kien hemm it-telephone exchange  u allura ridna nkunu ċerti li ma naqtgħux is-servizz tat-telephone.  Hemmhekk kienu jsiru dawn it-trial excavations  f’kull stretch  biex jiġi aċċertat li ma ssirx ħsara lill-impjant li jkun hemm taħt l-art.  Il-utilities  għandhom il-problema li l-iżvilupp li sar fuq is-snin li għaddew setgħu intilfu l-locations  u l-bearings  ta’ fejn kien hemm dawn is-servizzi, għaliex kienu jkunu marbutin, per eżempju, ma’ ħajt tas-sejjieħ li llum m’għadux jeżisti, jew ma’ xi proprjeta` li twaqqgħet.  Barra minn hekk ħafna drabi jinstab li s-servizzi li wieħed kien jaħseb li kienu f’ċertu fond, fil-fatt ikunu aktar fil-wiċċ u allura jista’ ikollok ippjanat li qed tagħmel, per eżempju,  storm water  systems  li jkunu jaħdmu by gravity  u jridu jżommu  ċertu pendil u ċertu fond  u f’daqqa  waħda ssib pajpijiet ta’ l-ilma jew tad-drenaġġ li kienu jidhru fuq il-pjanta li kien hemm il-pajpijiet imma l-fond tagħhom ma jkunx fil-post li wieħed ikun qed jistenna.  Naturalment hemmhekk jonħolqu disruptions kbar.  

  THE CHAIRMAN:  L-Onor. Charles Buhagiar.

  ONOR. CHARLES BUHAGIAR:  Qed nieħu pjaċir nisma’ lill-Perit Zammit jitkellem kif qed jitkellem għaliex naħseb li fir-realta` il-problemi li għandhom x’jaqsmu mat-toroq u ż-żmien żejjed li jittieħed biex jitlestew ix-xogħlijiet  huma marbuta proprjament ma’ dak li qed jgħid hu.  Ħalli naraw x’inhuma l-affarijiet fil-kostruzzjoni ta’ triq li jistgħu jitfgħuk lura.

L-ewwelnett għandek il-fatt li meta tibda taqla’ ma tafx x’se ssib u allura ġieli jkun hemm il-bżonn li t-triq tinqala’ ħafna iktar mill-qiegħ milli wieħed ikun qed jaħseb biex isir ix-xogħol u kif qed jgħid il-Perit Zammit, tajjeb li qabel wieħed jara x’hemm taħt il-wiċċ tat-triq li tkun se ssir.  Hemm imbagħad il-problema tal-utilities.   Jiddispjaċini ngħid li minkejja dak kollu li qed jingħad hawnhekk, sal-lum għadha m’hijiex qed issir koordinazzjoni tajba biżżejjed għaliex għadna kemm rajna triq il-Gżira li ngħatat tliet ġimgħat ilu u nqalgħet minħabba d-drenaġġ.  Jiġifieri veru li qed isiru sforzi, pero’ ma naħsibx li qed isiru sforzi tajbin biżżejjed dwar din il-ħaġa.  Jien nifhem il-problema li għandhom il-utilities, fis-sens li  ħafna drabi,  meta jsir koordinament magħhom dawn jgħidulek li s-servizz li għandhom f’dik iċ-ċerta triq  jistgħu jinqdew bihom ħames snin oħra meta min ikun irid jagħmel it-triq ikun iridhom iservu 20 sena mhux ħames snin.  Allura mbagħad tidħol il-kwestjoni li l-utilities iridu jsibu l-fondi għax-xogħlijiet, ma jkollhomx fil-budget tagħhom biex jagħmlu dawk ix-xogħlijiet u l-problemi jinqalgħu hemmhekk.   Naħseb li hawnhekk wieħed irid jara kif jista’ jsir koordinament aħjar mal-utilities għax din m’hijiex kwestjoni ta’ min se jagħmel ix-xogħol imma ta’ min se jħallas għalih.  Id-Direttorat tat-Toroq ma jħallasx għax-xogħlijiet tal-utilities, huma l-utilities stess li jħallsu għalihom - almenu f’ħafna mill-każi - u dawn għandhom il-budget tagħhom.  U n-negozjati bejnhom u bejn id-Direttorat tat-Toroq dwar il-ħlasijiet hija waħda mir-raġunijiet li jwasslu biex jittawwal iż-żmien tal-proġett.  Allura naħseb li huwa mportanti li nitkellmu mal-utilities, mhux biss dwar dak li jkun hemm fit-triq partikolari imma anke dwar il-koordinament tal-funding ma’ xulxin.  Issa din hija xi ħaġa li trid issir long term għax jekk tmur mil-lum għal għada u tgħidlu xahar ieħor se nagħmlu “dik” it-triq huwa kapaċi jgħidlek li l-budget tiegħu diġa’ nefqu u m’għandux minn fejn joħroġ il-flus għal stretch ġdida ta’ main.  Naħseb li tkun idea tajba li d-Direttorat tat-Toroq jagħmel pjanijiet fit-tul għat-toroq prinċipali li jridu jsiru flimkien mal-utilities ħalli huma jkunu jistgħu jagħmlu l-provisions fil-budgets tagħhom għax-xogħlijiet li jkun hemm bżonn isiru fi triq partikolari.  Problema oħra hija dik tat-traffic management.  

Mr Chairman, ħadt pjaċir nisma’ lill-Perit Zammit jirriferi għal din l-issue għaliex din hija problema kbira li kapaċi ttawwal il-proġett in kwestjoni. Meta jkollok il-karozzi għaddejjin minn miegħek int u tagħmel ix-xogħol, bilfors li r-ritmu tax-xogħol jintefa’ lura.  Traffic management ma jfissirx biss li wieħed jipprovdi alternative routes minn fejn jgħaddu l-karozzi, imma jfisser ukoll li wieħed jieħu l-prekawzjonijiet fuq il-lant fejn ikun qed isir ix-xogħol biex jevita li jinqalgħu inċidenti.  Jiddispjaċini ninnota, per eżempju, li fejn qed isir ix-xogħol fit-triq li tgħaqqad Ħaż-Żebbuġ mar-Rabat, fir-roundabout ta’ ħdejn ix-showroom ta’ Cortis, id-dawl pubbliku ilu maqtugħ madwar xahar.  Jiġifieri minflok ma nżidu d-dawl ħalli min ikun għaddej minn hemmhekk jara tajjeb fejn qed isiru x-xogħlijiet ħalli b’hekk nevitaw l-inċidenti, f’dan il-każ qtajna d-dawl.  Dan ma jagħmilx sens.  Għandna naraw li fejn ikun possibbli ssir alternative route għat-traffiku, pero` fejn mhux possibbli u t-toroq ikunu se jibqgħu jintużaw waqt li jsiru x-xogħlijiet allura rridu naċċertaw ruħna li ma noħolqux riskji żejda għal min ikun qed juża dik it-triq.  

Ħaġa oħra li ċert li twassal għal ċertu dewmien hija l-expropriations, jiġifieri meta tkun qed tagħmel triq u biex tagħmilha tkun trid tgħaddiha minn xi proprjeta` tal-privat jew minn xi proprjeta` li għalkemm m’hijiex tal-privat hija mibnija u l-gvern ikun tenut li jekk iwaqqa’ proprjeta` mibnija – be it kamra, dar jew garaxx – jibni dik il-proprjeta’ x’imkien ieħor lil min ikun waqqagħhielu. Din ukoll hija problema li wieħed irid jieħu in konsiderazzjoni meta jkun qed jagħmel il-factoring tal-ħin tal-proġett għax il-proċess ta’ l-esproprjazzjoni m’huwiex wieħed daqstant faċli.  Illum il-ġurnata naf li d-Direttorat tat-Toroq jinsisti li qabel ma jsiru l-expropriations id-Dipartiment ta’ l-Artijiet jipprovdi l-fondi għalihom skond l-istimi li jkunu saru.  Jiġifieri jekk se tittieħed biċċa art li tqum Lm1,000 biex tgħaddi triq minn ġo fiha, id-dipartiment jintalab jagħti Lm1,000 imbagħad wara, jagħmel l-expropriation. Dan biex ma jkunx ħareġ il-flus u jibqa’ ma jiġborhom qatt.  U allura anke dan huwa proċess laborjuż.  

Dawn huma fatturi li wieħed irid jagħti kashom meta jiġi biex jippjana triq u naħseb li l-qofol ta’ dan kollu li qegħdin ngħidu qiegħed hawnhekk huwa li hemm bżonn li qabel ma ssir triq isir l-ippjanar tajjeb tagħha.  Jien m’iniex qed ngħid li b’daqshekk żgur li mhux se jinqalgħu diffikultajiet għax jista’ ikollok, per eżempju, ix-xita li ma tħallikx taħdem u allura ttawwalek iż-żmien, pero` żgur huwa importanti li qabel jinbeda x-xogħol wieħed iħares sew lejn il-pedamenti, jaraw li jkun hemm koordinament bejn is-servizzi, li jkun hemm fondi biżżejjed, li jkun sar traffic management tajjeb, li jkun sar il-proċess ta’ expropriation u li jkunu  nħarġu l-ispecifications li jkunu tajbin biżżejjed biex il-kuntrattur ikun jista’ jaħdem.  

Filwaqt li nieħu pjaċir ninnota li s-Sur Spiteri qal li hu jaf li saru xi improvements, naħseb li l-bniedem l-aktar addattat li jista’ jirrispondi huwa l-Perit Zammit.  Jien naħseb li għad għandna ħafna x’nagħmlu fuq dan, għadna ma wasalniex, pero’ nittama li naslu għax dan huwa l-iskop ta’ l-eżerċizzju li qegħdin nagħmlu lum, jiġifieri li meta nagħmlu t-toroq ma jeħdux żmien wisq żejjed biex jitlestew.  

  THE CHAIRMAN:  Grazzi.  Il-Ministru Galea.

  ONOR. ĊENSU GALEA:  Mr Chairman, naħseb li wieħed ma jistax ma jaqbilx ma’ dak li għadu kemm qal l-Onor. Buhagiar, pero` xtaqt nagħmel xi domandi lill-Perit Zammit  dwar dak li qal hu u nibda bil-kwestjoni tal-utilities.

Perit Zammit, huwa veru li hija ħaġa kważi regolari f’kull proġett tat-toroq dak li għamilt riferenza għalih inti, jiġifieri li s-sistema ta’ l-ilma ma tkunx qiegħda l-metru fond li suppost tkun qiegħda jew li l-cable tat-telephone jew tad-dawl ma jkunx għaddej minn nofs it-triq kif indikat fuq il-pjanta, jekk u fejn teżisti pjanta?  U dan iġibni għal domanda oħra.  Il-utilities kemm għandhom pjanti ta’ fejn qegħdin l-affarijiet?  Kemm-il darba d-Direttorat tat-Toroq ikun misled mill-informazzjoni, anke bil-miktub, li ġieli toħroġ minn dawn il-laqgħat?  Hemm lok ta’ żieda ta’ din l-informazzjoni?  Jien għandi l-impressjoni li l-aħħar pjanti li saru għal dak li għandu x’jaqsam ma’ servizzi hawn Malta kienu l-pjanti tas-servizzi Ingliżi.  Ħafna mis-servizzi li tqiegħdu fit-toroq tagħna minn wara t-tluq tas-servizzi Ingliżi huma bla pjanti korretti.  Diversi drabi għaddejt mill-esperjenza anke personali li jgħidulek li l-cable qiegħed f’nofs it-triq imbagħad f’daqqa waħda pied u nofs ’il barra mill-bankina ssib il-cable tal-high tension għaddej ftit pulzieri taħt il-wiċċ tat-triq u diversi drabi anke jkun hemm inċidenti.  

Xtaqt issa nagħmel xi domandi lill-Awditur.  Hawnhekk għandna numru ta’ kuntratti li qegħdin nanalizzaw u rrid nagħmel riferenza għalihom.  Numru sostanzjali minn dawn il-kuntratti li għandna hawnhekk ħarġu fi żmien partikolari u l-ewwel domanda li se nagħmel hija:  Kemm minn dak li l-Onor. Buhagiar għamel riferenza għalih bħala meħtieġ li jsir, fil-fatt kien magħmul?  Għax huwa faċli -  anke għalija llum li m’għadnix responsabbli mit-toroq – li wieħed jiġi hawnhekk u jgħid x’suppost isir, pero` meta tkun responsabbli inti, ikollok kultant tiddeċiedi li timxi bil-proġetti.   Fit-toroq ta’ Ħal Far, ta’ Pembroke u Mdina Road Ħal Qormi - ħalli nsemmi tlieta biss għall-mument - kemm minn dan li qegħdin ngħidu u naqblu li huwa meħtieġ li jsir, kien fil-fatt sar?  Kemm ma sarx?  U kemm għar-rigward ta’ l-ippjanar globali li qegħdin nitkellmu dwaru u li għandu bżonn isir - u naqbel li għandu jkun hemm ippjanar kemm jista’ ikun korrett fuq dak li jkun se jiġi mfassal u maħdum - fil-fatt isir?  Mill-banda l-oħra hemm il-kwestjoni tat-traffic management.  Irridu l-ewwelnett inpoġġu lilna nfusna fiċ-ċirkostanzi ta’ dan il-pajjiż.  

M’għandix dubju li t-traffic management huwa problema kbira u kbira ħafna fiċ-ċirkostanzi anke ta’ kważi 300,000 vettura li għandna fit-toroq tagħna.  Fil-fatt waħda mill-affarijiet li trid tiddeċiedi mal-ewwel hija jekk tagħlaq jew ma tagħlaqx triq waqt il-perijodu li jkun għaddej ix-xogħol. Irrid nammetti mal-ewwel li f’diversi każijiet ma jkunx possibbli li tagħlaq triq u dan għaliex anke fuq toroq li jkunu verament qosra, bħal per eżempju, it-triq li min-Naxxar tieħu għal ħdejn tal-Balal li fiha kilometru u nofs kollox, ikun hemm ħafna openings. F’din it-triq partikolari hemm 60 openings differenti fuq iż-żewġ naħat tagħha; bibien ta’ garaxxijiet, sqaqien u side roads.  Naturalment kull wieħed minn dawk l-openings huwa aċċess għal xi ħadd, u biex tagħlaq aċċess hija problema. 

It-Telgħa ta’ Alla u Ommu wkoll hija triq li fiha biżibilju ta’ aċċessi, anke aċċessi għal areas li huma pjuttost industrijali bħal batching plants u plants oħra.   Hemm imbagħad it-triq ta’ Burmarrad li f’distanza ta’ żewġ kilometri hemm 50 opening.  Jekk wieħed imur f’din it-triq jara li hemm 50 bankina b’għoli ta’ ftit pulzieri proprju għal kull opening.  Xtaqt issa nagħmel punt ieħor.  

Mr Chairman, fl-aħħar laqgħa jien kont għamilt riferenza għall-value for money u rrid jekk jista’ jkun illum ukoll nattakkaw dan il-punt għaliex fl-aħħar mill-aħħar dan huwa a value for money audit report u rrid nistaqsi lill-Awditur diversi domandi dwar dan.  Forsi at this stage nieqaf hawnhekk biex imbagħad inkun nista’ nagħmel id-domandi l-oħra.

  THE CHAIRMAN:   Is-Sur Galea.

  IS-SUR JOSEPH G. GALEA:   Kif wieħed jista’ jara mit-title, il-value for money għamlitha s​-section tal-value for money imma dan l-eżerċizzju partikolari kien dwar performance audit.  Kif spjegajna f’dawn iż-żewġ laqgħat li kellna, aħna ma qbadniex u għedna li se neżaminaw it-“tali” u t-“tali” triq imma tajna r-raġunijiet għalfejn għażilna li neżaminaw dawn it-toroq partikolari.  Jien jidhirli li dawn kienu raġunijiet ibbażati fuq ċerta professjonalita’ u anke għażilna każijiet li huma diġa’ magħluqin. 

Il-performance audit u l-value for money audit huma żewġ kunċetti li l-Kostituzzjoni tpoġġilna d-dmir li nagħmluhom biex kemm jista’ jkun inżommu lill-Parlament aġġornat dwar x’inhu jsir. Fuq dan il-punt, jien ħejjejt paper żgħira ta’ żewġ faċċati – u bil-permess tiegħek, Mr Chairman, u bil-permess tal-Membri preżenti nixtieq nippreżentahom lill-Kumitat - biex nispjega ftit x’inhu l-mandat ta’ l-uffiċċju tiegħi, x’inhi d-differenza bejn value for money audit u financial audit, il-value for money audits, x’jirrekjedu u x’inhu l-għan aħħari tagħhom.  Aħna qed ngħidu li l-għan aħħari huwa li nnaqqsu l-infiq, nikkontrollaw il-ħela u jsir titjib fl-effiċjenza, fil-prattiċi ta’ xogħol u fil-kwalita’ ta’ servizz.  U fil-konklużjoni, b’dawn ir-riżorsi li kellna, wara li konna ltqajna mad-diffikultajiet u anke wara t-tentattiv sod u konsistenti biex is-sitwazzjoni titjieb minn kull lat, sibna li filwaqt li f’dawn il-proġetti l-weaknesses kienu ħafna, meta mbagħad rajna każijiet ta’ tenders li għaddejjin bħalissa rajna li ħafna minn dawn in-nuqqasijiet kienu ġew indirizzati.  Sintendi qatt ma tasal biex tgħid daqshekk biżżejjed u tieqaf. 

Filwaqt li qed naċċenna għall-paper qasira li għadni kif ippreżentajt, qed nipprova wkoll nirrispondi lill-Ministru għad-domanda tiegħu dwar jekk dan kienx value for money audit.  Aħna fir-rapport qed ngħidu li rajna l-performance ta’ dawn il-kuntratti li konna qed neżaminaw fl-eżerċizzju u sibna “dawn” id-diffikultajiet u “dawn” il-weaknesses u għedna wkoll li qed isir titjib.  Fl-aħħar imbagħad wasalna wkoll – kif naħseb li hu d-dover ta’ l-uffiċċju tiegħi – sabiex anke nagħmlu ċerti rakkmandazzjonijiet.  Meta aħna nkunu għamilna eżami daqshekk eżawrjenti nkunu bgħatna l-findings lid-dipartiment konċernat, f’dan il-każ lid-Direttorat tat-Toroq u lill-Awtorita’ tat-Trasport, sabiex huma jgħaddu l-kummenti tagħhom.  Nista’ ngħid li ma kellna l-ebda kummenti fejn qalulna li aħna qed nisparaw fl-ajru jew inkella li nqasna minn xi ħaġa, u allura aħna qed neħduha li dawn huma rakkmandazzjonijiet li jistgħu jitpoġġew fil-prattika. 

Nerġa’ nirrepeti li wħud minn dan ir-rakkmandazzjonijiet diġa’ qegħdin jiġu mplimentati għalkemm mhux kompletament. Ir-raġunijiet li kien hemm qed jiġu ndirizzati pero’ minn dak li jgħiduli n-nies tiegħi, sfortunatament għadu diffiċli sabiex wieħed jirrikluta nies b’expertise, u anke jekk jinstabu u jiġu reklutati, dawn ikollhom bżonn it-training neċessarju.  Jiġifieri din m’hijiex xi ħaġa li se titranġa mil-lum għal għada, pero’ l-importanti hu li minn dawn it-tliet laqgħat li saru hawnhekk, nippruvaw noħorġu dak li ntqal li mhux tajjeb u nagħmluh tajjeb u dak li kien tajjeb nippruvaw intejbuh. 

  THE CHAIRMAN:  Il-Ministru.

  ONOR. ĊENSU GALEA:  Sur Galea, fost affarijiet oħra jien għamilt riferenza għall-value for money u anke għall-mod ta’ kif titkellem il-Kostituzzjoni fuq din il-funzjoni partikolari li għandek inti, pero’ xtaqt li nkunu iktar diretti lejn il-problema li għandna quddiemna. Hawnhekk qegħdin nitkellmu fuq xogħol ta’ toroq fejn inti – u bir-raġun kollu għaliex dik hija l-funzjoni tiegħek u sewwa tagħmel li tidħol f’ċertu dettall – qed tgħid li rridu nkunu garanti li kemm jista’ jkun niffrankaw ċerti spejjeż, nevitaw dupplikazzjonijiet u diversi affarijiet oħra li għamilt riferenza għalihom inti.  Issa xtaqt nagħmel domanda diretta.

Ma taħsibx li meta tkun qed tħares lejn jekk intix qed tieħu valur f’dak li jirrigwarda xogħol fiżiku u materjali bħalma hu dak tat-toroq ikun hemm bżonn li tagħmel analisi vera tax-xogħol li jkun sar fil-realta’?  Ma naħsbux li biex xi ħadd ikun jista’ jgħid jekk intnefqu jew ma ntnefqux flus żejda jew jekk intnefqu jew ma ntnefqux b’mod korrett ċerti flejjes, il-punt fundamentali ta’ analisi bħal din trid tkun bilfors jekk dak li kien ġie mniżżel fit-tender ikunx verament sar b’dak il-mod?  L-analisi ma tridx issir bil-mod li jekk kien hemm miktub li għandu jkun hemm erba’ pulzieri tarmac, trid tara li fil-fatt hemm erba’ pulzieri tarmac u mhux tnejn? Jew inkella jekk fit-tender kien hemm miktub li l-kwalita’ tat-tarmac trid tkun ta’ ċertu tip, fil-fatt tkun ta’ dak it-tip? Hawnhekk qed nitkellmu fuq xogħol fiżiku mhux fuq xi parir jew tifsira ta’ xi argument partikolari u allura l-qofol ta’ jekk jagħmilx sens dak li qed tonfoq huwa marbut mal-kwalita’ u l-kwantita’ tax-xogħol fih innifsu.  Jekk jien immur niekol f’restaurant, il-value for money tiegħi rrid napprezzah u nanalizzah fid-dawl ta’ xi kwalita’ ta’ ikel jagħtuni u xi kwalita’ ta’ servizz jagħtuni; jekk indumx erba’ sigħat nistenna biex iġibuli l-ikla ta’ nofsinhar u nispiċċa niekolha filgħaxija.  

Għalhekk jien qed nistaqsi x’analisi saret fuq il-kwalita’ tax-xogħol fil-każi li qed insemmi hawnhekk, jekk ġiex identifikat li fejn ġie mitlub li jkun hemm erba’ pulzieri tarmac kien hemm fil-fatt erba’ pulzieri tarmac u jekk sarux testijiet jew le bħal dawn.  Għaliex bir-rispett kollu lejn l-Awditur, mhux it-titolu tar-rapport li jgħodd għaliex in-nies, kemm hawnhekk kif ukoll barra, l-impressjoni li kellhom kienet li qed nitkellmu dwar jekk il-flus li ntnefqu tawx riżultat ta’ dak li ntnefaq, jiġifieri jekk infaqna Lm100 għandniex valur jew le ta’ Lm100 fil-prodott li sar. Saru testijiet bħal dawn mill-Uffiċċju ta’ l-Awditur biex jiċċertifikaw li l-mod kif sar ix-xogħol kien ta’ kwalita’ tajba?  Huwa faċli li tgħid li kuntratt minflok dam 365 ġurnata biex isir dam 700 ġurnata, jew li minflok dam 200 ġurnata dam 600 ġurnata - imbagħad il-gazzetti jagħmlu analisi ta’ kemm perċentwali iktar u mhux perċentwali iktar damu in terms of number of days –  pero’ in terms of quality of work, xi ħadd mill-Uffiċċju ta’ l-Awditur Ġenerali għamel din l-analisi, jew inkella ma saritx?

  THE CHAIRMAN:   Is-Sur Galea.

  IS-SUR JOSEPH G. GALEA:   Din id-domanda ma nafx saritx diġa’, pero’ milli jidher ma ftehmniex biżżejjed meta spjegajna x’kien l-għan ta’ dan l-eżerċizzju.  Aħna hawnhekk għedna li għamilna managing procurement mhux eżerċizzju li janalizza li jekk xtrajna nofs tużżana siġġijiet dawn kenux indurati bid-deheb jew le.  Jiġifieri ma dħalniex fis-suġġett ta’ jekk kemm-il darba triq kellhiex tingħata erba’ pulzieri tarmac u fil-fatt ġiet sitt pulzieri.  Voldieri biex nirrispondi għal din id-domanda ngħid li le, m’għamilnihx dak ix-xogħol.  Ix-xogħol li għamilna kien dwar how to manage a project, not about the quality of work entailed.  Dak fil-fatt huwa eżerċizzju separat u jekk kemm-il darba niġu mitluba biex nagħmluh it will take some time u naħseb li tkun daqsxejn ta’ spiża u ta’ diffikulta’ kbira għalija, u ngħid għaliex.  

Huwa diffiċli ħafna għalija biex insib nies - jekk kemm-il darba tagħtuni dan l-inkarigu - hawn Malta li huma ta’ ċerta professjonalita’ li mhumiex b’xi mod marbutin fil-viċin jew fil-bogħod ma’ xi kuntrattur jew ma’ xi ħadd li għandu x’jaqsam f’dan ix-xogħol.  Għaliex jien, fir-responsabbilta’ li għandi lejn il-Parlament irrid inkun kredibbli wkoll, pero’ jekk kemm-il darba dan il-Kumitat jagħtini dan l-inkarigu jien nistudjah u nagħtikom risposta nistax nagħmlu, pero’ s’issa ma kellix l-inkarigu li nagħmel dan l-eżerċizzju. 

  THE CHAIRMAN:   Il-Ministru.

  ONOR. ĊENSU GALEA:  Mr Chairman, ikolli ninsisti u nsostni dan il-punt għaliex ....   (Interruzzjonijiet)

  THE CHAIRMAN:  Ministru, jien nifhem il-punt tiegħek, pero’ dan huwa barra mis-suġġett għaliex kif diġa’ qal l-Awditur, huwa ma daħalx mill-aspett tal-kwalita’. Nifhem il-punt li qed tagħmel int, jiġifieri jekk the end results kenux skond il-kwalita’ u skond dak li kien hemm fit-tenders, imma effettivament inutli nelaboraw fuqu għax ma joħroġx minn dan ir-rapport.

  ONOR. ĊENSU GALEA:  Pero’ Mr Chairman, bir-rispett kollu lejk u lejn kulmin kien involut fil-kumpilazzjoni ta’ dan ir-rapport irrid nerġa’ nsostni u ninsisti fuq il-punt tal-valur tal-flus.  Is-Sur Galea qal li jekk jinxtraw sitt siġġijiiet hu ma jidħolx fuq jekk dawn kenux indurati bid-deheb jew le, u jien naqbel miegħu, pero’ jekk fit-tender li ħarġet kien hemm miktub li s-sitt siġġijiet kellhom ikunu ndurati bid-deheb, l-ewwel ħaġa li rridu nagħmlu f’value for money exercise huwa li naraw jekk is-sitt siġġijiet li xtrajna humiex indurati bid-deheb jew inkella humiex tal-kaxxi ta’ l-injam abjad li jekk noqgħod bil-qiegħda fuqhom jien jew inkella xi wieħed peżant daqsi jinkisru u jaqgħu.  U dan huwa preċiżament għalfejn jien mill-bidu nett insistejt li għandu jkun hemm diskussjoni fuq dan ir-rapport partikolari għaliex nemmen li hawn lakuna jew vacuum, għidulha li tridu.
Jien nifhem id-diffikultajiet li għandu l-Awditur Ġenerali, fis-sens li huwa diffiċli li ssib il-professjonisti li lesti li jagħmlu dan it-tip ta’ xogħol u li ma jkunux b’xi mod ikellmu jew inkella huma qrib, jew bogħod ta’ xi ħadd.  Hawn Malta ngħixu f’soċjeta` żgħira, in-numru ta’ professjonisti - f’dan il-każ periti - huwa żgħir, u jerġa’ n-numru ta’ professjonisti li huma periti fix-xogħol tat-toroq huwa ferm iżgħar.  Jiġifieri jien konxju minn dan kollu, pero` naħseb li l-punt prinċipali ta’ value for money, at the end of the day huwa marbut proprju mal-kwalita`.  Ħalli għal sekonda niddistakka lili nnifsi minn din it-tip ta’ evalwazzjoni.

Ix-xogħol fit-triq ta’ Ħal Far konna għedna li kellha ddum daqstant ġranet u damet daqstant ieħor.  All well and good.  Imma dħalna fir-raġunijiet għaliex irriżulta li kien hemm kuntrattur li kellu dritt li jieħu x-xogħol sa minn qabel l-1996 u fil-fatt dak l-istess xogħol reġa’ ħareġ f’Lulju jew f’Ġunju ta’ l-1998?  Konsegwenza ta’ dan, meta mbagħad kien hemm ir-rakkmandazzjonijiet biex il-kuntratturi li tefgħu t-tieni tender ikollhom ċerti drittijiet domna sena jew aktar mad-Dipartiment tal-Kuntratti biex it-tieni kuntratt li kien ħareġ fl-1998 fil-fatt issir analisi ta’ kif se jirnexxilna nakkomodaw lill-kuntrattur li kellu kuntratt ta’ biċċa xogħol li ħarġet fl-1996 u kuntrattur jew tnejn li ħareġ il-kuntratt tax-xogħol tagħhom xi żmien qabel Settembru 1998.    

L-istess ġara fil-każ tat-triq ta’ l-Imtarfa -  waħda mit-toroq li fil-fatt tissemma wkoll f’dan ir-rapport – imma f’ċirkostanzi oħrajn.  Hemmhekk, sakemm konna qed nagħmlu dak il-lane li ilu li sar numru ta’ snin, il-planning authority ma kenitx qamet – fir-realta’ ma kellhiex bżonn tqum għaliex dak il-proġett kien jikkonsisti minn triq li ilha miftuħa għal aktar minn 20 sena  u d-Dipartiment tat-Toroq u wara, l-Awtorita` tat-Trasport, kienet se tagħmel fl-istess wesgħat tat-triq xogħol biex ma tħallix triq dekadenti kif fil-fatt kienet, u li parti minnha għadha,  tibqa’ fl-istat li kienet u tiġi rranġata – imbagħad l-istess awtorita` ta’ l-ippjanar iddeċċidiet li hemm bżonn ta’ ċerti permessi minkejja li kien hemm laqgħat - li għalihom kont preżenti wkoll jien mad-diretturi – fejn inġibdet l-attenzjoni għall-fatt li jekk triq tkun qed timxi within the lines ta’ l-existing street m’hemmx bżonn tapplika għal permessi.  F’dan is-sens, x’tip ta’ evalwazzjoni saret f’aktar dettall fuq dan it-tip ta’ proġetti li għandna quddiemna?

Triq oħra li dwarha kien hemm kontroversji kbar fiż-żmien wara l-1998 hija Mdina Road f’Ħal Qormi.  Pero` xi ħadd jista’ joħlom bis-serjeta’ li t-tender kif ħarġet qabel Settembru 1998 kienet f’qagħda li tiġi magħmula fi żmien tmien ġimgħat meta kien hemm valur ta’ mijiet ta’ eluf ta’ liri f’xogħol li kien qed isir?   Again, f’dan il-każ dħalna fid-dettall ta’ jekk kienx hemm b’xi mod koordinazzjoni bejn xi ħadd?  Għax jien jirriżultali bil-maqlub.  U dan huwa wieħed mill-punti fundamentali li fil-fatt naħseb li permezz tiegħu ma saritx anke ġustizzja għall-isforzi li saru matul iż-żmien li għadda.  Ma rajna ebda tip ta’ analisi jew konsiderazzjoni; waqafna biss fuq facts.  Jiena rrid nammetti  li l-fatti, fil-parti l-kbira tagħhom, huma korretti, fis-sens li jekk morna fi triq partikolari u għedna li t-tender għaliha ħarġet fit-“tali” ġurnata, kellha ddum “daqstant” ġranet u damet “daqstant” ġranet oħra, kollu huwa factual.  Imma x’inhuma r-riżultanzi?  

Triq oħra msemmija fir-rapport hija dik ta’ Pembroke.  Hawnhekk il-kuntrattur  kellu jaqla’ kollox u jerġa’ jagħmlu a spejjeż tiegħu.  X’konsiderazzjoni ngħatat hawnhekk?  Jien ma rnexxieli nsib ebda riferenza għall-fatt li dan huwa punt li jirriżulta.  Pero` ħalli nerġa’ nirritorna għall-punt ta’ value for money u kif se nassiguraw li f’dan ir-rapport li ġie ppubblikat u ilu jiġi mixtarr u nterpretat minn ma nafx kemm nies ...  Jien naħseb li bħala Kumitat għandna d-dover li mingħajr ma nindaħlu fil-Kostituzzjoni ta’ pajjiżna u lanqas fid-doveri li joħorġu mill-Kostituzzjoni ngħidu lill-Awditur Ġenerali:  Sur Awditur Ġenerali, jekk trid li bis-serjeta’ ikollok konklużjonijiet li wieħed jista’ jagħtihom sinifikat u valur anke għall-konklużjonijiet fihom infushom, we recommend li fejn nitkellmu fuq value for money ta’ xogħlijiet ta’ dan it-tip, jiġifieri ta’ kostruzzjoni, minbarra li tanalizza jekk hux veru jew le li x-xogħol dam iktar milli fil-fatt kien intenzjonat li jdum, issib ukoll, jew inkella ma ssibx jekk inhuwa l-każ, jekk hux qed jingħata riżultat għall-flus li jkunu ntnefqu. 

Illum ħafna tkellmu, u bir-raġun ikomplu jitkellmu, dwar x’konsegwenzi finanzjarji qed ikun hemm, mhux biss fuq il-proġett fih innifsu.  Wieħed mill-argumenti li ntuża diversi drabi huwa x’effett finanzjarju ħalla l-fatt li ċerti toroq damu iktar milli suppost idumu fuq in-negozju f’ċerti rħula u bliet.  Jien m’iniex se nidħol dwar x’naħseb jien ​- kien ikun tajjeb li kieku dħalna f’dak id-dettall - imma rigward l-aspett ta’ jekk aħniex qed nieħdu dak li suppost nieħdu tal-flus li nfaqna, l-Awditur Ġenerali meta jagħmel analisi bħal din, ma jidħolx fih?  Naħseb li hawnhekk għandna toqba kbira li ma nafx biex irridu nimlewha jekk irridu li dawn it-tip ta’ rapporti ngħidulhom rapporti li fil-fatt jidħlu fid-dettall ta’ jekk aħniex qed nieħdu valur tal-flus inkella le.  Ma nafx lanqas jekk l-Awditur Ġenerali qabbadx periti jaġġudikaw, jew inkella affarijiet bħal dawn, fuq ir-rapport innifsu.

  THE CHAIRMAN:  Ministru, naħseb li l-Awditur diġa’ qal li huwa ma daħalx fl-aspett li qed issemmi inti, jiġifieri jekk the end product kienx jirrifletti preċiż dak li kien hemm fit-tender.  Issa jekk inti tħoss - u għandek kull dritt bħal kull Membru ieħor - li għandu jkun hemm audit ta’ dan it-tip jiena nissuġerilek li tibgħat ittra fejn tifformalizza l-parametri li tixtieq bħala addizzjonali ma’ dan ir-rapport imbagħad dan il-Kumitat jirriferiha lill-Awditur and we’ll go ahead from there.  Huwa inutli li ngħidulu biex jidħol at this stage, pero` għandek kull dritt li tagħmel rikjesta, tagħtina l-parameters ta’ l-aspetti tekniċi tiegħu - ovvjament inti iktar tekniku u espert f’din il-linja - ħalli mbagħad jekk ikun hemm bżonn isir a second report anke fuq l-istess kuntratti f’dawn il-parametri li semmejt inti, wieħed jikkonsidraha.

  ONOR. ĊENSU GALEA:   Mr Chairman, bir-rispett kollu imma jekk l-Awditur Ġenerali għandu diffikulta` biex isib il-professjonisti jiena għandi diffikultajiet daqsu jew iktar minnu.  I have already stated the parameters; jien ma nistax nifhem kif jista’ jkollok exercise li tgħid li huwa a value for money exercise fejn hemm involut construction ​ - għax hawnhekk m’aħniex qed  nitkellmu fuq l-ilbies tal-pulizija jew tan-nurses –  …..

  THE CHAIRMAN:  Ministru, il-parametri ta’ dan ir-rapport kienu aktar fuq l-aspetti amministrattivi u punti oħra li għamlu highlighting tagħhom kemm il-Perit Zammit kif ukoll id-Direttur Ġenerali tal-Kuntratti, jiġifieri dwar utilities, għaliex ma eżerċitax il-penalijiet, għaliex ma żiedx is-sanzjonijiet, eċċ.  Dawn il-punti ġew sollevati hawnhekk u fejn ma kienx hemm ġustifikazzjoni anke fl-istess rapport ingħatajna ġustifikazzjoni hawnhekk.  L-aspett pożittiv li ħareġ kien x’rakkmandazzjonijiet nistgħu noħorġu minn dan l-eżerċizzju kollu.  Hawnhekk ma jkollna l-ebda skop ta’ witch hunting ... 

  ONOR. ĊENSU GALEA:  Jiena tlabtha d-diskussjoni jiġifieri m’hijiex kwestjoni ta’ witch hunting!

  THE CHAIRMAN:  Issa għandna l-konferma li l-Awditur ma daħalx fl-aspett li semmejt inti imma daħal f’aspetti oħra li ġew diskussi u kien hemm l-ispjegazzjoni għalihom.  Wieħed jista’ jasal biex jieħu xi ħaġa pożittiva minnha - għax dan huwa l-iskop kollu ta’ dan l-eżerċizzju, li nagħmlu pass ‘il quddiem and we improve fejn nisgħtu l-amministrazzjoni u l-affarijiet l-oħra kollha fejn jidħlu l-fondi pubbliċi -  u naraw x’rakkmandazzjonijiet wieħed jista’ jagħmel fuq l-aspetti li ġew diskussi biex jiġu ndirizzati - milli nista’ nifhem diġa’  ttieħdu ċerti inizjattivi u kkonfermahom ukoll l-Awditur - ħalli aktar ‘il quddiem il-proċess ta’ tendering - li huwa proċess li dejjem jista’ jiġi kkontestat u rikonsidrat – ikun jista’ jsir aħjar kemm fil-preparazzjoni tiegħu u fl-aħħar mill-aħħar fl-eżekuzzjoni tiegħu.  

Pero` nerġa’ ntenni - u qed nirrepeti dan il-punt biex inkun ċert li qed nifhem il-punt li qed iqajjem il-Ministru - li joħroġ ċar li l-aspett tekniku u fiżiku ta’ jekk fl-aħħar mill-aħħar it-toroq sarux skond kif kien elenkat u stipulat fit-tender ma ġiex ikkonsidrat.

  IS-SUR  JOSEPH G. GALEA:  Mr Chairman, se jkolli nerġa’ nispjega għaliex inkella niġi nidher li qisni kelli nagħmel xi ħaġa u m’għamilthiex.  Fl-introduzzjoni tar-rapport aħna spjegajna u għedna li: 

“1.6  The objective of this audit was to assess the robustness of the public procurement system for substantial contracts, taking the Roads Directorate (RD) as a case study. 

1.7 The audit aimed to establish whether effective and efficient procurement systems were enabling the DoC, the RD and the GCC to obtain the required resources and services at the right price, at the right time, and of the right quality.   

1.8 In pursuit of this overall objective, importance was given towards determining whether:

(a) effective planning processes were in place for the identification and prioritisation of requirements of major road restoration and formation projects. 

(b) the tendering and adjudication process for the appointment of contractors was based on value for money principles; and  

(c) the contracts of major road projects had been managed by the RD with due regard to effectiveness and efficiency.  

1.9 Details on the study scope and methodology are given in Appendix     A.”.

Jiġifieri żgur ma kenitx l-intenzjoni li f’dan l-eżerċizzju nagħmlu value for money kif qed jaħsibha l-Ministru.  Nikkonċedu li dak m’għamilnihx għax ma kienx l-oġġettiv tagħna.  Aktar kmieni semmejt li m’għandniex ir-riżorsi eċċ., biex nuri li kieku kelli ningħata dan l-inkarigu, dan ix-xogħol kien ikun kompless biex jiġi esegwit.

  ONOR. ĊENSU GALEA:  Mr Chairman, kif qed tgħid tajjeb inti, din m’hijiex kwestjoni ta’ witch hunting pero` l-evaluation of the truth hija ħaġa importanti ħafna.   Jien se nerġa’ naqra minn paġna 12 li għadu kemm qara proprju l-Awditur fejn hemm miktub hekk:

“1.7 The audit aimed to establish whether effective and efficient procurement systems were enabling the DoC, the RD and the GCC to obtain the required resources and services at the right price, at the right time, and of the right quality.”.   

Fejn f’dan l-eżerċizzju kollu li għandna quddiemna sar exercise biex nidentifikaw “of the right quality”, li għalija, għalkemm naturalment jibqa’ importanti ferm u bl-ebda mod ma rrid innaqqas il-valur li l-kuntratt ma jsirx fil-ħin …  Jien elf darba kkritikajt is-sistema li kont namministra jiena sa ftit ġranet ilu; ikkritikajt lid-Dipartiment tal-Kuntratti u lid-Direttur tal-Kuntratti talli ma jwaħħalx ċerti multi, jiġifieri m’iniex qed nitkellem fuq li qed noħlom fuq xi ħaġa partikolari u biex nipprova nikkritika lil xi ħadd minnhom.  Pero` meta hawn miktub hawnhekk li rridu nistabilixxu li huwa “of the right quality” ….  (Interruzzjonijiet)  Le, hemm miktub “at the right price, at the right time and of the right quality”.  

  THE CHAIRMAN:  Imma qed jitkellem fuq services.

  ONOR. ĊENSU GALEA:  U service x’inhu?  Bir-rispett kollu, Mr Chairman, hawnhekk qegħdin nanalizzaw ….

  THE CHAIRMAN:  Hu paċenzja għax naħseb li issa qed inkunu out of order għax jekk inti trid tgħid li hemm xi aspett li ma ġiex tackled minn dan ir-rapport meta suppost qiegħed fil-parametri, nidentifikawh.  L-aspett li qanqalt int, għalkemm m’iniex qed ngħidlek li mhux validu, ma ġiex, u qatt ma kien il-ħsieb li jkun, ikkunsidrat.  Issa jekk hemm xi konklużjoni li inti trid tpoġġi ‘l quddiem dwar dan, ovvjament għandek kull dritt li tagħmel din il-konklużjoni.  Qed nagħmel hekk aktar biex nagħmlu progress iktar milli ħaġ’oħra.

  ONOR. ĊENSU GALEA:  Mr Chairman, jien m’għandi l-ebda intenzjoni li ntellef il-progess, pero` ma nistgħux f’dan il-Parlament u f’dan il-pajjiż nilludu lilna nfusna li qed nagħmlu ċerti affarijiet li mbagħad ma nagħmluhomx.  Bir-rispett kollu lejk nerġa’ nirripeti li din m’hijiex kwestjoni ta’ witch hunting  għaliex fil-każ ipprovajt nagħmel witch hunt lili nnifsi għaliex jien insistejt li jkun hemm diskussjoni fuq dan ir-rapport.  Jien kont konvint li meta kont se nitlob din it-tip ta’ diskussjoni kont se nesponi l-pożizzjonijiet kollha li saru matul iż-żmien li għadda għal diskussjoni iktar approfondita.  

Jien nenfasizza li filwaqt li huwa importanti li l-prodott isir fil-ħin u jkun magħmul u ppjanat tajjeb - dawn huma żewġ elementi importantissimi fil-kostruzzjoni kollha pero` fil-kostruzzjoni tat-toroq b’mod partikolari -  dawn jitilfu r-rilevanza assoluta tagħhom ... Għal sin twal f’dan il-pajjiż ħdimna bis-sitwazzjoni fejn f’ċerti ċirkostanzi forsi wasalna fil-ħin, pero` the quality kienet leaving much to be desired, biex ma ngħidx iktar minn daqshekk.  U l-progress li qed nagħmlu riferenza għalih, mhuwiex riżultat ta’ dan ir-rapport li ġie ppubblikat fi Frar li għadda.  Id-dixxiplina fuq il-kuntrattur u d-dixxiplina fil-kwalita` u fuq il-mod ta’ kif nagħmlu l-affarijiet, almenu fil-qasam tat-toroq, mhijiex riżultat ta’ dan ir-rapport li ġie ppubblikat fi Frar li għadda.  Id-Direttur tal-Kuntratti qal li l-kuntratturi ilhom tliet snin jibżgħu.  Dażgur, jekk ħames snin ilu lill-kuntrattur “X” qlajnielu x-xogħol li kien għamel għaliex kien ta’ kwalita` ħażina u kellu jerġa’ jagħmlu minn butu!  Mhux bilfors li t-tieni darba joqgħod attent!  U d-Direttur tal-Kuntratti jaf kemm qed jagħmlu iktar tfettieq il-kuntratturi – u jien ngħid rightly so – biex l-affarijiet jagħmluhom tajjeb, imma l-enfasi qiegħda fuq il-fatt – jista’ jkun li se jinstema’ ħażin – li aħjar ix-xogħol ikun ftit tard u jkun ta’ kwalita` tajba milli x-xogħol ikun fil-ħin jew qabel il-ħin u jkun ta’ kwalita` ħażina.  

Naf li huwa inutli  li nkompli ninsisti fuq dan il-punt - fil-fatt se nerġa’ nagħmlu għall-aħħar darba -  pero` definitely li anke fid-dawl ta’ dak li huwa intenzjonat li jkun wieħed mill-għanijiet prinċipali ta’ dan ir-rapport, nemmen li hemm lakuna kbira.  Naħseb li ħareġ  ċar li fir-realta` l-element importantissimu tal-kwalita` ma ġie bl-ebda mod indirizzat f’dan ir-rapport li għandna quddiemna u filwaqt li ma jien se nagħmel l-ebda tip ta’ parametri ta’ kif isiru l-affarijiet għal quddiem, nappella sabiex għal quddiem, meta nitħajru nagħmlu xi rapport fuq performances u fuq kwalita` ta’ physical work, dan jieħu in konsiderazzjoni b’mod qawwi u b’saħħtu l-kwalita` tax-xogħol għax altrimenti jkun ħela ta’ ħin, ħela ta’ enerġija u ħela ta’ flus.

  THE CHAIRMAN:  Grazzi, l-opinjoni tibqa’ opinjoni u m’hijiex stat ta’ fatt.  Tajjeb nikkonstataw li l-parametri u l-awtorita` li għandu l-Awditur hija stipulata mil-liġi li huwa post Kostituzzjonali.  

L-Onor. Buhagiar.

  ONOR. CHARLES BUHAGIAR: Mill-mod kif tkellem il-Ministru Galea, donnu li ta wieħed x’jifhem li hawn min jieħu pjaċir jara li x-xogħol jitlesta fil-ħin imma mhux ta’ kwalita` tajba, jew mhux ta’ kwalita` tajba biżżejjed, pero’ ma naħsibx li dan huwa l-każ.  Il-każ huwa li tista’ tlesti x-xogħol fil-ħin u jkun ta’ kwalita` tajba.  Jiġifieri waħda mhux bilfors li teskludi lill-oħra.   Aħna għandna ninsistu mad-Direttorat tat-Toroq li x-xogħol li jsir isir ta’ kwalita` kif suppost u jitlesta fil-ħin.  

Meta kien qed jitkellem dwar value for money l-Ministru qal li din tista’ twessagħha li tinkludi wkoll in-nuisance  li toħloq lill-businesses, lil  min juża dik it-triq u dan kollu.  Imma naħseb li din ma ngħatatx biżżejjed importanza f’dan ir-rapport.   Dan ir-rapport iffoka fuq il-value for money  għall-gvern pero` naħseb li t-terminoloġija ta’ value for money tkopri aspett ħafna iktar wiesa’ anke finanzjarjament.  Aħna nafu li d-Direttorat tat-Toroq saritlu kawża għaliex damu għaddejjin ix-xogħlijiet quddiem restaurant, tilef il-kawża s-sid tar-restaurant  rebaħlu ma nafx kemm-il elf lira.  Jiġifieri dażgur li għandu x’jaqsam it-tul ta’ żmien li nieħdu biex jitlesta proġett.  Anzi jien ngħid li dan għandu mportanza ħafna fil-value for money għaliex inti jekk tara n-nuisance  li se toħloq lin-nies … F’dan il-pajjiż donnu li nippretendu li n-nies jirringrazzjawna talli għamilnilhom it-triq u mhux inqisuha li qegħdin nagħmlu xogħolna.  Li d-direttorat jirranġa t-toroq huwa xogħlu imma li toħloq nuisance  lin-nies mhux tajjeb.  Issa jien naf li ċerta nuisance trid tinħoloq, pero` għandha tinżamm to a minimum u għalhekk huwa importanti li x-xogħol ma jestendix iktar mill-perijodu stipulat.  Iva, hemm kwestjoni ta’ value for money ukoll, anke fil-mod jekk it-toroq jieħdu ħafna iktar ħin milli suppost.   Ngħaddi issa għall-kwestjoni tal-MEPA.

Kulħadd jaf li l-MEPA tagħmel il-ħajja diffiċli għal kulħadd u mhux għad-Direttorat tat-Toroq biss, pero` again  dan naħseb li huwa fattur ieħor li wieħed irid jieħu in konsiderazzjoni meta jkun qed jippjana t-toroq.  Jekk hemm bżonn permessi tal-MEPA fil-proċess tal-planning allura wieħed irid jieħu ħsieb li dawk il-permessi - kultant il-MEPA jivvintawhom il-permessi li jgħidu li hemm bżonn - jsiru qabel ma jinħarġu t-tenders.  Jekk ma jsirx hekk jiġri proprju kif ġara fil-bypass ta’ l-Imtarfa; saret l-ewwel nofs tat-triq, fit-tieni nofs tal-MEPA indunaw li hemm bżonn permess biex tagħmel ix-xogħol, waqqfu t-tender u ilna ħames snin jew sitt snin inkarkru b’dik it-triq.   Dan mhux mod kif isiru l-affarijiet u forsi hawnhekk tajjeb li nirrikmandaw - ma jidhirx li din ir-rakkmandazzjoni saret min-naħa ta’ l-Awditur - lid-Direttorat tat-Toroq sabiex qabel ma jibda jsir ix-xogħol, waqt l-istadju ta’ l-ippjanar isir koordinament mal-utilities u mal-MEPA biex jekk hemm bżonn ta’ xi permessi dawn isiru qabel ma attwalment jinbeda x-xogħol.   

Mr Chairman, aħna qed nitkellmu fuq value for money u l-mod kif jiġi pprogrammat ix-xogħol. L-ippjanar tax-xogħol qabel ma jibda huwa importanti ħafna biex inti tevita li għada pitgħada tiltaqa’ ma’ affarijiet li mbagħad jintużaw bħala raġuni għalfejn il-proġett għandu jestendi ruħu fiż-żmien u anke fl-ispiża tiegħu.  Pero` imbagħad għandek żewġ fatturi oħrajn; hemm il-fattur tal-kuntrattur li diġa` dħalna fih id-darba li għaddiet, u l-problema li proġett ma tlaħħqux fil-ħin apparti li probabbilment anke l-kwalita` tax-xogħol tbati. Allura d-domanda tiegħi lid-Direttur tat-Toroq hija din:  Qiegħed isir moniteraġġ b’mod regolari tal-kuntratturi biex naċċertaw ruħna li dan qed jagħmel ix-xogħlijiet kif suppost?  U ma’ din norbot it-tieni parti; l-immaniġġjar tal-proġett biex naraw li dan isir fiż-żmien stipulat skond il-pjanti li jingħataw u skond l-ispecifications  li suppost qed jaħdem magħhom.  X’tip ta’ project management qiegħed isir?  Id-direttorat għandu l-capability ta’ project management biex jassigura li x-xogħlijiet isiru fil-ħin?  Għax qed nibdew ħafna proġetti - u sewwa nagħmlu - kbar ta’ toroq imma l-proġetti mbagħad trid tlestihom u tlestihom fil-ħin.  Jien naħseb li huwa importanti kemm li jsir moniteraġġ serju fuq il-kuntratturi kif ukoll li naraw x’tip ta’ miżuri qegħdin jittieħdu f’każi fejn qed ikollna kuntratturi li qed jaqgħu lura ripetutament fix-xogħol tagħhom, ħafna drabi a skapitu li l-proġett ma jispiċċa qatt.  U hawnhekk nistaqsi:  X’tip ta’ project management  qed isir ħalli jiġi assigurat li x-xogħol jitlesta fil-ħin stipulat?

  THE CHAIRMAN:  Iva, pero’ qabel xtaqt li l-Accountant General jirrispondi għad-domanda li għamiltlu jien fil-bidu dwar dak li hemm f’paġna 46 dwar xogħol li  mhuwiex covered by invoices.   

  IS-SUR NOEL CAMILLERI (Direttur tat-Teżor): Li nista’ ngħid min-naħa tiegħi huwa li l-ewwelnett hawnhekk qed nitkellmu dwar pagamenti li saru fl-1998, 1999, 2000 u 2001.  U hemm differenza bejn dawk il-pagamenti u l-pagamenti li saru wara għall-fatt li kienu għadhom qed jaħdmu bis-sistema manwali.  Li  nista’ ngħid huwa li llum hemm ħafna aktar kontrolli milli kien hemm meta l-pagamenti kienu jsiru manwalment. Meta konna naħdmu manwalment, interim payments kienu jiġu ċċertifikati min-naħa tad-dipartiment, f’dan il-każ min-naħa tar-roads, u jsiru pagamenti, imbagħad fil-final payment il-kuntrattur jissottometti l-invoice.  Wara s-sena 2002, jiġifieri meta daħlet id-DAS, is-sistema bdiet tittrigerja proċess fejn unless li jkun hemm an invoice ma tħallix il-pagament isir.  Jiġifieri anke fl-interim payments, il-kuntrattur beda jissottometti l-invoice there and then.   Rigward l-invoices li ma nstabux ovvjament ma nistax nirrispondi jien.     

  IL-PERIT LINO ZAMMIT:  Mr Chairman, jekk tippermettili xtaqt nagħmel kjarifika fuq il-frażi ta’ “invoices li ma nstabux”.  Kif stajt tara, fil-hand-out li tajna ħriġna spjega ta’ kull payment voucher li sar.  Mal-payment voucher  -  kif spjega sew is-Sur Camilleri - joħroġ il-final bill of quantity meta jkun lest ix-xogħol, u dik tkun il-bażi li fuqha jsir il-pagament. Waħda mill-affarijiet li nsistejna fuqha fir-Roads Directorate  kemm ili direttur jien hija li mhux sempliċement fil-file ikollna dan il-lista ta’ l-items u l-prezzijiet maħduma, imma li fil-file  ikun hemm anke l-make-up  ta’ dawn il-kontijiet, jiġifieri jkun hemm il-kejlijiet kollha u r-records  kollha kif, per eżempju, hemm elf metru konkos.   

Naħseb li għaż-żmenijiet ta’ qabel ma daħlet is-sistema tad-DAS wieħed irid jara eżatt xi tfisser il-kelma “invoice”.   Jiġifieri meta inti jkollok dokument bħal dan li qed jagħtik b’mod dettaljat sew l-ammont li għandu jitħallas item by item dan jista’, biex ngħid hekk, juri nuqqas jekk m’hemmx invoice u l-kuntrattur jgħid li huwa għandu jieħu, per eżempju, Lm420,000 jekk hawn dettaljat item by item dak il-kont kif inhu made up? Il-payment vouchers li kienu joħorġu d-dipartimenti qabel ma daħlet is-sistema tad-DAS, minnhom infushom ma kenux jagħtu l-informazzjoni kollha li jkun hemm fuq invoice?  Għax invoice x’tinkludi? Tinkludi l-ammont li jrid jitħallas, lil min irid jitħallas u għal xiex qed jitħallas.   Fil-fatt pagamenti li qed jiġi msemmi li ma kienx hemm invoices għalihom, kienu pproċessati mill-works division meta aħna konna nużaw is-servizzi tal-works division li kienet intużat l-istess sistema li ntużaw fuq il-kuntratti kollha  li kienet toħroġ il-works division.  Jiġifieri li qed jintqal li m’hemmx invoices jien irrid inħares lejha minn żewġ aspetti.  L-ewwelnett irrid nara jekk hemmx dokumenti oħra li they back dak ix-xogħol u d-dettalji li hemm.  It-tieni nett ma nistgħux niġġudikaw il-metodi kif isiru l-pagamenti minn dipartimenti tal-gvern b’sistemi ta’ accounting  ta’ kif joperaw azjendi privati. 

Waħda mir-raġunijiet li għaliha toħroġ invoice  hija biex inti tagħmel claim  li xi ħadd għandu jagħtik il-flus.  Jekk accountant  ma jkollux l-invoice meta jiġi biex jagħmel l-auditing ma jistax jara kumpannija kemm għandha ddaħħal jew x’daħħlet as against the payments  li jkunu qed isiru.  Fil-każ ta’ pagamenti tal-gvern, dawn qegħdin isiru bl-ispjegazzjoni kollha ta’ x’inhu x-xogħol plus il-payment voucher dettaljat ħafna u ffirmat minn uffiċjali tal-gvern, kemm mill-accounting officer, kemm mill-perit u anke mill-quantity surveyor li kollha għamlu ċ-ċertifikazzjoni meħtieġa.  Naħseb li għal raġunijiet ta’ interpretazzjoni l-uffiċjali mill-Uffiċċju ta’ l-Awditur dehrilhom li dan ma jikkostitwixix invoicing mentri kif qed tara, fl-istatement li għadni kemm ippreżentajt hemm dettaljat item by item u pagament b’pagament ir-riferenzi li hemm fil-files b’mod biex insejjaħlu hekk “taċ-ċivil” ta’ kif jiġu recorded dawn il-pagamenti.  Għaliex b’din is-sistema ġie kkonsidrat li m’hemmx invoices?  It was not fair għax l-impressjoni li ngħatat – u anke ħarġet fil-pubbliku fl-interperetazzjoni li taw il-gazzetti – kienet li hemm flus li ħadd ma jaf fejn intnefqu.  Nerġa’ ngħid li dan ma kienx fair.  

  THE CHAIRMAN:  Jista’ l-Awditur jagħmel kjarifika għall-kummenti li għadu kemm għamel il-Perit Zammit?  

  IS-SUR JOSEPH G. GALEA:  Naħseb li l-Perit Zammit għandu raġun jgħid li s-sistema taċ-ċivil ... Pero` ma rridux ninsew li l-financial regulations huma r-regolatur li miegħu aħna nkejlu u dawn jgħidu li jrid ikun hemm invoice.  Issa għadni kif indirizzajt baxx baxx lid-Direttur tat-Teżor għax naf li qed isiru l-financial regulations.  U tajjeb li hawnhekk nistaqsi x’inhi invoice.  Fil-konklużjoni ta’ dan iċ-chapter hemm li “the study concluded that there was weak internal control in the payment process"  u waħda mill-weaknesses li sibna kienet li daqqa nsibu invoice u daqqa ma nsibux, daqqa nsibu ċertifikat u daqqa ma nsibux.  Effettivament m’aħniex ngħidu li f’kollox ma sibniex invoices għaliex kien hemm każijiet fejn sibna invoices, imma hawnhekk qegħdin nelenkaw il-punti li bihom qed nuru li s-sistema ma kenitx robusta biżżejjed.  

  THE CHAIRMAN:  Jiġifieri li qed jingħad hu li għalkemm hawn dan l-ammont li m’hemmx invoice għalih, effettivament dak il-pagament kien ġustifikat li jsir għax huwa kopert b’ċertifikati oħrajn.  Dan qed ngħidu ħalli wieħed jiċċara l-affarijiet.  Jiġifieri għalkemm hemm il-proċedura li forsi m’hijiex preċiża, bl-ebda mod m’hemm xi implikazzjoni li fis-sustanza tħallsu flus meta dawn ma kenux dovuti jitħallsu.  

  IS-SUR JOSEPH G. GALEA:  Nikkonferma dak li qed tgħid u nerġa’ nirrepeti, anzi nagħti l-garanzija li tajt fil-bidu, li fl-eżerċizzju li rajna ma ltqajna ma ebda każ fejn sar pagament ta’ xogħol li ma kienx ċertifikat li sar.  Aħna li qed ngħidu hu li l-format ma kienx konsistenti.  

  ONOR. ĊENSU GALEA:  Mr Chairman, kif għedt ma rridx intawwal u m’iniex se ntawwal, imma xtaqt nispjega fi kliem sempliċi x’inhi invoice.  Invoice  hija biċċa karta li fiha hemm statement ta’ kemm dak li jkun ikun qed jippretendi li għandu jieħu, jiġifieri biċċa karta li tgħid li dak li jkun għandu jagħtik Lm0.5 miljun.  Dan żgur li mhux il-każ li fuqu trid taħdem is-sistema tal-ħlasijiet fit-toroq għax l-iktar ħaġa importanti huma l-bills of quantities per se, bil-kwantitajiet, l-ammonti, il-prezz u the resulting amounts in terms of money.  U għal snin twal, li wkoll ma jirriflettux ruħhom hawnhekk, is-sistema anke f’ċertifikazzjoni ta’ xogħol fit-toroq ma kienx jagħmlu l-kuntrattur imma kien jagħmlu  - u nixtieq konferma ta’ dan - dipartiment ieħor tal-gvern, dak iż-żmien il-works division.  U hawnhekk xtaqt nagħmel parentesi żgħira.  

Id-dipartiment tat-toroq, qabel ma sar parti mill-Awtorita` kien jagħmel parti mill-works division, imbagħad kien jagħmel parti mill-Ministeru għat-Trasport, Komunikazzjoni u Teknoloġija, imbagħad reġa’ rritorna għall-Ministeru ta’ l-Infrastruttura, imbagħad wara l-1998 reġa’ rritorna lura għall-Minsteru tat-Trasport u Komunikazzjoni.  Jiġifieri dan id-dipartiment biddel il-pożizzjonijiet tiegħu, mhux biss fiżiċi imma anke legali, diversi drabi u l-persuni li baqgħu joħorġu l-kontijiet sakemm daħlet is-sistema tad-DAS fl-2002 jew fl-2003, kienet bażikament l-istess persuna li oriġinarjament kienet impjegata mal-works division li baqgħet tagħmel l-istess kwantitajiet.  U rrid ngħid pubblikament li jiena għandi fiduċja sħiħa fil-persuna li kienet tagħmel il-kontijiet, qatt u bl-ebda mod m’għaddieli suspett li kienet tagħmel dawn l-affarijiet.  F’dan is-sens jista’ jagħti l-każ li ma nstabitx il-biċċa karta li turi dak li jkun għandu jagħti so much money, pero` kontijiet li jispeċifikaw fid-dettall x’għandu jingħata, irriżultaw?  

Is-Sur Galea għandu raġun jgħid li r-regolamenti finanzjarji jitkellmu fuq li jkollok żewġ persuni jew tlieta li jridu jiffirmaw iċ-ċertifikazzjoni partikolari u jidher li kien hemm xi ċertifikati li ma kellhomx t-tliet firem rikjesti, pero` at the end of the day jekk suppost iċ-ċertifikat iffirmawh tlieta u rriżulta li ffirmawh tnejn biss, għax xi ħadd minnhom kien bil-holidays, id-dettall tal-kont ma rriżultax li kien b’xi mod żbaljat għax il-kwantitajiet kif jirriżultaw mill-bills, għalkemm il-biċċa karta ma kenitx hemm, juru dan.  Nispera li nieqaf hawnhekk.  

  THE CHAIRMAN:  Dan diġa’ ġie kkonfermat u kkonstatat mingħajr ebda dubju.  Nixtieq nerġa’ nappella - xbajt nappella – biex nagħmlu mistoqsijiet u mhux monologues.  Jien il-mistoqsijiet nafhom ikunu one liner jew two liners.  Nagħmlu l-mistoqsijiet li għandna nagħmlu ħalli fl-aħħar, bħala linja gwida, nagħrblu ftit il-kummenti, il-konklużjonijiet u r-rakkmandazzjonijiet li għamel l-Awditur u naraw jekk dawn jistgħux jiġu mplimentati.  

I-Perit Zammit.

  IL-PERIT LINO ZAMMIT:  Mr Chairman, biex inkompli fuq dak li kien qed isemmi l-Ministru Galea nixtieq ngħid li parti mir-rapport ta’ l-Awditur qal ukoll li kien hawn kwantita` kbira ta’ invoices  - bħala ammonti ​- li ma kenux iffirmati.  Fil-fatt meta ċċekkjajt il-files irriżulta li l-invoices ħafna minnhom ma kenux jirriflettu l-ammont li kellu jitħallas u l-punt tiegħi kien li Allaħares dawk l-invoices ġew iffirmati għax kienu jikkostitwixxu li kuntrattur, per eżempju, jgħidilna li għandna nagħtuh Lm487,000 meta l-pagament li sar sussegwentement fuq dik l-invoice u li ċċertifika d-dipartiment, kien ta’ Lm37,000.  Allaħares kien hemm xi perit irresponsabbli u ffirma dik l-invoice!  Dan qed ngħidu għax kif ingħatat l-informazzjoni kienet kompletament misleading.  Jiena rċevejt din l-ittra bħala spjegazzjoni mill-Uffiċċju ta’ l-Awditur kif wasal għall-konklużjoni li dawn l-invoices ….

  THE CHAIRMAN:  Din l-ittra hija dik li kien bagħatlek l-Awditur li mbagħad inti kont tajt ir-risposti għaliha?  

  IL-PERIT LINO ZAMMIT:  Le, din hija ittra li fiha l-Awditur spjegali kif wasal għall-konklużjoni tiegħu f’dak ir-rapport u l-bażi tagħhom hija dik l-informazzjoni li hemm hemmhekk.  

  THE CHAIRMAN:  U f’dan ir-rapport m’hijiex qiegħda?

  IL-PERIT LINO ZAMMIT:  L-ittra le, imma l-punt kien li fil-file kien hemm kwantita` kbira ta’ invoices li ma kenux iffirmati.  

  THE CHAIRMAN:  U li kieku ġew iffirmati u approvati qed tgħid li kienu jitħallsu flejjes aktar milli suppost. Jista’ l-Awditur jagħti spjegazzjoni ta’ dan ħalli nkunu qed niftehmu.  

  IL-PERIT LINO ZAMMIT:  Minbarra li kieku kienu ffirmati kienu jitħallsu ħafna iktar flus milli suppost, il-pagamenti li saru huma kollha ffirmati, jew minni jew mill-quantity surveyor jew mill-perit in charge mix-xogħol. Fl-ewwel paġna ta’ l-istatement tiegħi tajt id-dettalji kollha ta’ kemm hu l-ammont imħallas komparat ma’ l-ammont li kien invoiced.  

  THE CHAIRMAN:  Fuq dan qbilna u ġie konstatat li bl-ebda mod m’hemm implikat li dawk is-Lm700,000 plus li ġew imsemmija, tħallsu żejda jew ma kenux dovuti.  

  IL-PERIT LINO ZAMMIT:  Jien mhux għal dawn is-Lm700,000 qed nirriferi imma għat-Lm3 miljuni.  

 THE CHAIRMAN:  Kieku tirriferilna page and paragraph inkunu nistgħu nsegwu aħjar.

  IL-PERIT LINO ZAMMIT:  Page 47 paragraph 4.22 (c) fejn hemm li “of the invoices that were found there was no evidence that the invoices were verified by the quantity surveyors, project manager and chief engineer”.  

  THE CHAIRMAN:  Perit Zammit, jiġifieri int qed tgħid li dawk l-14-il invoice mhux ma ġewx verifikati imma ġew verifikati u ma ġewx approvati.  

  IL-PERIT LINO ZAMMIT:  Ġew verifikati imma ma ġewx aċċettati.  Kien ikun aktar faċli għalina kieku ħallasnihom!  

  THE CHAIRMAN:  Mela issa għandna spjegazzjoni ta’ dan il-punt, imma tajjeb li nerġa’ nikkonstata, ħalli l-affarijiet ikunu ċari għall-pubbliku u għall-media, li bl-ebda mod ma tħallsu flus meta ma kenux dovuti li jitħallsu – u l-Awditur qed jikkonferma dan - imma effettivament huma l-proċeduri skond il-financial regulations li ma ġewx osservati to the letter.  Iktar mistoqsijiet?

L-Onor. Buhagiar.  

  ONOR. CHARLES BUHAGIAR:  Xtaqt li d-direttur tat-toroq jirrispondi għad-domandi dwar il-monitoring ta’ kuntratturi waqt ix-xogħlijiet u dwar project management ta’ kuntratti li jkunu qegħdin isiru.

  IL-PERIT LINO ZAMMIT:  Kif kelli okkażjoni nispjega f’seduta oħra, id-direttorat illum huwa attrezzat b’numru ta’ periti li speċjalizzaw iktar fix-xogħol tat-toroq.  Ovvjament dawn m’humiex biżżejjed biex ilaħħqu max-xogħol li hemm xi jsir, kemm mil-lat ta’ disinji kif ukoll mil-lat ta’ esekuzzjoni u allura meta jidħlu proġetti ta’ ċertu kobor qed isir rikors biex ikun hemm periti mqabbdin mis-settur privat li huma iktar versed fil-project management biex ikunu jistgħu jagħmlu supervision u jaraw li dak li qed jiġi ppjanat, iddisinjat u mixtieq mil-lat ta’ kwalita` u kostruzzjoni, qed jitwettaq.  Hemm diversi okkażjonijiet fejn qed isir hekk, fejn jidħlu proġetti kbar biex ikun jista’ ilaħħaq id-direttorat.  

  ONOR. CHARLES BUHAGIAR:  Pero` ma mmorrux bl-idea li għax dawn huma periti ġejjin mis-settur privat bilfors huma iktar effiċjenti mid-dipartiment.  Naħseb li xorta waħda trid tagħmel monitoring ta’ xi jkunu qed jagħmlu, fis-sens li ma nistgħux naħdmu b’tali mod li ngħidu li għax huwa perit li ġej mill-privat allura żgur qed jagħmel ix-xogħol tajjeb.  

  IL-PERIT LINO ZAMMIT:  Le, jibqa’ dejjem lok għal ċertu monitoring mill-managers ta’ l-awtorita`, mill-periti li qegħdin fuq dawk is-sezzjonijiet li jkunu qegħdin isegwu x’qed jiġri u jkunu qegħdin jagħmlu laqgħat regolari mal-project manager li jkun imqabbad biex jaraw kif ikunu sejrin l-affarijiet.  M’iniex qed ngħid li kollox miexi perfett għax ovvjament is-sistemi għadhom qegħdin jevolvu.  

  ONOR. CHARLES BUHAGIAR:  Dawn il-periti huma mqabbdin mid-direttorat jew inkella mill-kuntrattur li jkun ħa x-xogħol?  

  IL-PERIT LINO ZAMMIT:  Għaddejna minn diversi fażi.  Għaddejna mill-fażi fejn qabbadnihom direttament aħna, at one stage sibna li jista’ ikun iktar prattiku li kieku jkunu mqabbdin min-naħa tal-kuntrattur taħt il-kunċett ta’ design and build, u reċentement erġajna għażilna s-sistema li kellna qabel li għalkemm il-kuntrattur u l-perit li jkun se jitħaddem qishom jagħmlu t-tendering flimkien biex il-proċess inkunu nistgħu nħaffuh, il-kuntratt għall-project management isir separat mal-perit li jkun imqabbad u l-ħlasijiet isiru direttament min-naħa ta’ l-awtorita` għal dak is-servizz li jkun qed jingħata.  

  ONOR. CHARLES BUHAGIAR:  Jiġifieri jiġu mqabbdin separatament mid-direttorat.  

  IL-PERIT LINO ZAMMIT:  Iva.

  THE CHAIRMAN:  Dik kienet l-aħħar mistoqsija.  Issa li baqa’ huma l-conclusions and recommendations.  Biex nagħlqu dan ir-rapport xtaqt li forsi wieħed iħalli session ħalli dawn ir-rakkmandazzjonijiet jiġu diskussi biex naraw jekk għandhomx jiġu adottati jew jekk għandniex ikollna rakkmandazzjoni aħjar fid-dawl ta’ l-iżviluppi li saru diġa`.  Jiġifieri jekk dawn ir-rakkmandazzjonijiet ġew superceded għax qed jiġu mplimentati, nistgħu nagħlqu u nikkonkludu hawnhekk, imma m’iniex ċert dwar dan.  Ir-rakkmandazzjonijiet li hawn imsemmija f’paġni 56 u 57 tar-rapport ġew adottati u ntegrati fis-sistema?  Ma nafx jekk dan huwiex item li nistgħu nikkonkluduh ilejla jew inkella nħalluh għal darb’oħra.  

Mid-dehra għadna qed nirrikonsidraw u għalhekk naħseb li nista’ naġġorna għat-30 ta’ Ġunju biex nagħlqu dan ir-rapport fuq il-konklużjonijiet u r-rakkmandazzjonijiet.  Jekk ikun hemm xi suġġerimenti u rakkmandazzjonijiet li għandhom jiġu adottati, anke min-nies konċernati, min-nies tekniċi u mid-diretturi, jien lest li nilqagħhom u naħseb li jkun tajjeb li jkunu minuted u jiġu mplimentati.  Mela l-laqgħa hija aġġornata għat-30 ta’ Ġunju biex nikkonkludu dwar dan ir-rapport.   

Fid-8:50p.m. il-Kumitat aġġorna.

